
Abstract: Wrestling yesterday and today in the Republic of Macedonia
Wrestling is one of the oldest sports of humanity; it is one of the traditional sports and with many results achieved in the past of Macedonia. The sport of wrestling in Macedonia has issued a wrestler who has made history at the Olympics, like Shaban Terstena, Shaban Sejdiu, etc. The purpose of our scientific work is to make an analysis of the sport of wrestling from the past up to the present day, which were the achievements in the past and the present and which are the responsible factors in the present that indicate the stalemate in achieving results. Through close observation of the situation of wrestling in Macedonia and the exploitation of literature about the problem in question, we draw the following conclusions: the wrestling federation in Macedonia, through various projects, should urgently start with increasing the level of wrestling among youth, the sport wrestling to start being part of the physical education programs in school, organization of competitions at the Balkan level, Balkan League for example, where will participate countries from the region, for the sole purpose of raising the quality of wrestling.

Hyrje 
Mundja është një ndër sportet që është e lidhur me fillimet e njerëzimit. Që nga fillimi i njerëzimit, mundja njëkohësisht ishte kult, sprovim i detyrueshëm i çdo pjesëtari të fiseve të vjetra. Ky sport në Olimpiadë është që nga themelimi i Garave Olimpike dhe së bashku me atletikën krijuan traditën e lashtë olimpike.

Është një ndër sportet e rralla me një përfaqësim që sfidon dallimet kulturore, racore e gjinore. Mundja është njëri nga sportet i cili jo vetëm që ka një traditë të gjatë dhe të jashtëzakonshme thuajse tek të gjithë popujt e botës, por edhe për bazën e vetë natyrore që ka (Josip & Fadil, 2004), ajo ndahet në mundje sportive(stilin e lirë dhe stilin greko-romak) dhe mundja popullore ku duke i referuar traditës së popujve kemi lloje të ndryshme të mundjes popullore si p.sh. Mundja “Belas”tek shqiptarët, “Pehlivan” tek turqit, “Sumo” tek Japonezët etj.

Teza bazë e punimit tonë është se rezultatet sportive janë burimi kryesor dhe i drejtë për informacionin në lidhje me vlerat e sportit përkatës, ndërsa rezultatet e larta olimpike, kampionate botërore dhe evropianë, janë një faktor kyç të cilat dëshmojnë për afirmimin e një vendi ose ndryshe mund të thuhet “Ambasador i një kombi”. 

Pra, qëllimi i punimit tonë është që të bëjmë një analizë të mundjes sportive nga e kaluara deri në ditët e sotme, cilat ishin të arriturat në të kaluarën dhe faktorët që çojnë në ngecjen e arritjes së rezultateve të tilla në arenën ndërkombëtare edhe në të tashmen. 
Analiza mbi evolucionin e Mundjes në R.M.
Si në të gjithë botën, edhe në republikën e Maqedonisë, mundja është një ndër sportet më të lashta. Veçanërisht në trevat shqiptare ka pasur traditë dhe  ka qenë sporti më i kultivuar me entuziazëm dhe dashamirësi (Sefer, Reshat, & Florim, 2017). Në Maqedoni mundja popullore “Pehlivan” ka një traditë të gjatë që gjatë shtrirjes së perandorisë Osmane në Gadishullin Ballkanik në shekullin e XV. Pas Luftës së Dytë Botërore u formuan klubet e para të mundjes dhe u organizuan gara si dhe kampionate të ndryshme në nivele Republikane. Në vitin 1948 u themelua Këshilli i Mundjes Popullore – Pehlivan, anëtarët e të cilit kultivonin mënyrën popullore të mundjes “pehlivan”. Megjithëse mundja moderne në mënyrë të organizuar filloi të zbatohet në vitin 1959, konkretisht në vitin 1960 u formua Federata e Mundjes së Maqedonisë nën përkujdesjen e FILA-s dhe Lidhjes së Sporteve të Mundjes së Jugosllavisë(Sefer, Reshat, & Florim, 2017). Në Maqedoni, në këtë periudhë filloi të zhvillohet me intensitet stili i mundjes sportive. Rezultatet e para në Mundjen Sportive në Maqedoni filluan të shfaqen nga viti 1961 me 4 medalje bronzi në kampionatin Ballkanik dhe në vitin 1963 në garat e kupës Botërore  mundësit e republikës së  Maqedonisë,  nën ombrellën e përfaqësueses së ish- Jugosllavisë, arritën të kenë nga një mundës në vendin e pestë, në vendin e shtatë dhe në vendin e tetë(Foti, 1997). 

Megjithatë  në veçanti duhet theksuar periudha  nga vitet 1975-1990 kur përsëri pati një rritje cilësore dhe të shpejtë të mundjes në R. e Maqedonisë në plan ndërkombëtar me rezultate të larta, e cila u bë e njohur në  Evropë dhe botë(Foti, 1997). 

Efektet e arritjeve të kësaj periudhe patën jehonë të gjatë kohore, madje edhe sot merren si pikë referimi i arritjes së rezultateve të larta. Prej atëherë, rezultatet e arritjeve në sportin e mundjes në Maqedoni në prezantimet ndërkombëtare, nuk kanë mundur ta përsërisin vetveten e aq më pak të shënojnë ndonjë arritje më të lartë. Duke iu referuar analizës së përgjithshme të mundjes në republikën e Maqedonisë si dhe duke u bazuar në të arriturat qe ka sjellë ky sport në Maqedoni si dhe në mbarë trojet shqiptare, mund të themi se ky sport popullor është një traditë e shkëlqyer e popullit tonë. Prandaj ky sport kaq fisnik  është edhe krenaria jonë kombëtare, kjo në sajë të figurave kolosale që shkrinë pjesë më të madhe të jetës për të arritur rezultate aq të larta, figura si ajo e Shaban Tërstena e Shaban Sejdiut, apo edhe trajneri i tyre Menta zAlajbegu e shumë mundës të tjerë të cilët lanë gjurmë në arenat ndërkombëtare të sportit të mundjes. (Josip & Fadil, 2004). Për ta ilustruar më konkretisht qëllimin e studimit tonë, më poshtë rendisim të arriturat e dy emrave më të spikatur të mundjes në Maqedoni. 
Arritjet e Shaban Tërstenës

Në Olimpiadën e vitit 1984 në Los Angeles fitoi medaljen e artë në kategorinë 52 kilogram, ndërsa katër vite më vonë në Olimpiadën e Seulit në vitin 1988 fitoi medaljen e argjendtë po ashtu në kategorinë 52 kilogram. Krahas këtyre, Tërstena ka fituar medaljen e bronztë në Kampionatin Botëror në vitin 1982. Në Kampionatet Evropiane ka fituar: në vitin 1982 medalje bronzi, në vitin 1983 medalje argjendi, në vitin 1984 medalje ari, në vitin 1985 medalje argjendi, në vitin 1986 medalje argjendi, në vitin 1988 medalje bronzi dhe vitin 1990 medalje ari. Në Lojrat Mesdhetare: në vitin 1983 medalje ari, në vitin 1987 medalje ari dhe në vitin 1991 medalje ari.

Arritjet e Shaban Sejdiut
Duket sikur emri “Shaban” ka qenë i destinuar të bëhet emblematik për arritjet në fushën e mundjes dhe krenaria e shqiptarëve të Maqedonisë për këtë sport popullor mbarëkombëtar, pasi një tjetër emër ende i spikatur dhe që ende s’ka mundur të gjejë konkurrencë ndër brezat e mëvonshëm, është Shaban Sejdiu. 

Ai lindi në Bllacë të Shkupit, në 6 maj 1959.   Shaban Sejdiu, si pjesë e klubit "Liria", është trajnuar nga trajnerë të mirënjohur si Mentaz Allajbegu dhe Hajrush Sinani, trajnerë që menjëherë e nuhatën talentin dhe pasionin e tij për mundjen.

Sejdiu që në moshë shumë të re arriti në majat e mundjes, duke filluar me ushtrime intensive që në moshën 15-vjeçare, e duke u bërë edhe pjesë e reprezentacionit të të rinjve të ish-Jugosllavisë. Por, sigurisht se sportistët e mëdhenj nuk do të kënaqen me kaq – ata që janë të lindur për të fituar, synojnë gjithnjë më të mirën. I tillë ishte Shaban Sejdiu, i cili jo vetëm që filloi të synojë pjesëmarrjen në garat ndërkombëtare, por u kthye triumfues prej tyre. 

Prezantojmë shkurtimisht vetëm disa nga arritjet e tij më prestigjioze në arenën ndërkombëtare:në Olimpiada: në vitin 1980 në Moskë, në peshën 68 kg. fiton medaljen e bronztë, në vitin 1984 në Los Anxhelos, në peshën 74 kg. fiton medaljen e bronztë; në Kampionatet Botërore: në vitin 1977 në Lozanë të Zvicrës fiton medalje argjendi në peshën 68 kg. në vitin 1981 në Shkup fiton medalje argjendi; në Lojrat Mesdhetare: në vitin 1975 në Algjeri dhe në vitin 1979 në Split të Kroacisë, në peshën 68 kg. fiton medalje ari; në Universiadë: në Sofje të Bullgarisë në vitin 1977 fitoi medalje bronzi. 

Duke u nisur nga rezultatet e këtyre dy mundësve me arritjet më të larta deri tani në R.M. do të paraqesim një vështrim analitik të grafikut të ecurisë së këtij sporti, dikur me arritje që pushtuan faqet e para të gazetave vendore dhe botërore, e aktualisht në një gjendje që lë mjaft për të dëshiruar.

Vështrim analitik i mundjes në Maqedoni 
Në këtë punim do të paraqesim në mënyrë analitike, disa nga arsyet kryesore të rënies së rezultateve të mundjes së Maqedonisë në arenën ndërkombëtare. Mjetet e pamjaftueshme materiale në ekipet sportive dhe Federatën e Mundjes së Maqedonisë që nga fillimi i viteve ’90, ishin në një farë mënyre, unaza më e dobët e sistemit dhe bënë që mundja në Maqedoni të mos mund të realizojë dot më synimet e parapara (Milorad, 2015). Mungesa e kuadrit të kualifikuar profesional gjithashtu i dha një dorë ndihme ngecjes në arritjen e rezultateve sportive të mundjes. Pas viteve ’90 një ndër faktorët ishte mos rregullimi i statusit të trajnerëve, mungesa e punës sistematike dhe efikase. Mungesa e kuadrit adekuat u zëvendësua me improvizime të pafrytshme, pasojat e të cilave ndihen edhe sot. Arsye tjetër e ngecjes ishte edhe statusi i parregulluar i sportistëve me arritje të larta si dhe mungesa e një strategjie për zhvillimin afatgjatë të mundjes në Maqedoni. 
Përfundime dhe rekomandime
Nisur nga vështrimet e mësipërme analitike dhe mangësitë e detektuara me anë të vëzhgimeve në terren mbi sportin e mundjes, dalim në përfundimet dhe rekomandimet e mëposhtme:

· Mundja në republikën e Maqedonisë ka bazë solide që edhe në të ardhmen të mbetet një ambasador i denjë i prezantimit dinjitoz përmes rezultateve sportive në mundje. Por për këtë edhe institucionet përkatëse duhet të bëjnë pjesën e tyre përmes një dedikimi të veçantë të vëmendjes tek gjeneratat e reja dhe kapaciteti real i tyre për t’i rikthyer mundjes në Maqedoni lavdinë e dikurshme të arenave ndërkombëtare. 


· Mundja, si sport mjaft popullor dhe tradicional, të përfshihet në shkolla si pjesë e programit të edukimit fizik, sepse përfitimet nga sporti i mundjes nuk kufizohen vetëm me rezultatet sportive, por janë të shumëfishta edhe për mirëqenien shëndetësore të nxënësve.

· Konstatojmë se rekomandim me vend do të ishte edhe organizimi i një Lige Ballkanike me të vetmin qëllim, rritjen e cilësisë përmes stimulimit dhe pjesëmarrjes në gara në nivel ballkanik duke synuar akumulimin e përvojave të ndryshme sportive tek mundësit. 

